400 lagun inguru elkartu ziren Amezketan desafioa ikusteko

Pilota desafioak arrakasta handia izan zuen. Amezketako Larrunarri pilotalekua bete egin baitzen  bigarren desafio honetarako prestatutako hiru partiduak ikusteko. Jaialdi hau Euskal Herriko kluben II Txapelketa Nazionalaren bueltan dago kokatuta, abenduaren 19tik aurrera Amezketa Gipuzkoako pilotaren hiriburu bilakatuko duena. 

Pilotaren munduko promesa gazteak eta egungo indartsuenak ekinean ikusteko aukerari jende gutxik eman zion bizkar.  Gainera, afizionatu mailan Lasarteko Asier Arteaga eta Mallabiako Aitor Elordui ikusteko azkenetariko aukera izan zitekeen, biek ere laister egingo baitute profesionaletarako jauzia.

Euskal Herri guztitik etorri zen ikusle andana eta bereziki zizurkildarren presentzia nabarmena izan zen.  Euren bizilagun Peru Labaka eta Ion Erasun animatzera gerturatuak gehienak. Jaialdiaren zuzendaritza eman zuena, publikoari azalpenak emanez Euskadi Irratiko esatari Iñaki Elortza izan zen.  Pilota jaialdian izan ziren ere, Tolosaldeako pilotari izandako eta egun pilotan ari diren hainbat lagun ere.

Jaialdia, eskuz esku frontoi osoan jokatu zen partiduarekin hasi zen. Iraitz Zubizarreta ataundarra eta Azpeitiako Ion Alberdi 16 urteko gazteak dira, eta pilotarako gaitasun bikainak erakutsi zituzten.   Bietako inork etzien huts egin gerturatutakoei, altura handiko borroka izan zen. Biek ere euren gaitasun fisiko eta teknikoak argitara ekarri zituzten. Tanto guztiak ere oso borrokatuak izan ziren. Biek aldi oro airean harrapatu nahi izan zituzten pelotazoak, besagain eta ezker sotamanoa erabiliz batez ere. Guztia eman zuten kantxan bi pilotariek, pilotazaleen gozamenerako. Iraitz Zubizarreta ataundarrak bezalaxe Ion Alberdi azpeitiarrak ere behin eta berriz publikoaren txalo zaparrada sorrarazi zuen. Zubizarretak irabaztearen gakoa, tantoak amaitzeko zuen ahalmena izan zelakoan gaude. Bere gantxoak eta txokoan utzitakoak Alberdiren nahien aurrean berebizikoak izan ziren. Honelako partiduek Gipuzkoako harrobia indartsu dagoela erakusten digute berriz ere. 

Arratsaldeko bigarren partiduan, Albizturgo Eneko Labaka gazteak Ioritz Arrietaren lekua hartu zuen. Eta azken honi gure animoak eman nahi dizkiogu eta bizkor osatu dadila bezperan egindako   lesiotik. 

Merezi izan zuen partidak. Eneko Labaka lanerako gogoz joan zen eta Lasarteko Asier Arteaga promesari aurre egin zion. Lasartearrak bere gaitasun fisiko nabaria erakutsi zuen eta tantoak amaitzeko bere teknika fina. Bere ezker besagainarekin, defentsak erasoan bilakatzen zituen. Gantxoari ematen dion abiadurak aurkariarentzat ezinezko bihurtzen du. Bere aurkari Eneko Labakak jokuaren erritmoa mantsoagotu nahi izan zuen. Botean jolasten saiatu zen eta bere dejaden bidez aurkaria lekuz kanpo jartzen saiatu zen. Partidu ona jokatu zuen aurkari inartsu baten aurka eta ez zen inongo momentutan kokildu. Bere jokua ordea etzen nahikoa izan 18 tantoetara iristeko. Baina 14ra iritsi izana bere lanaren erakusle da. Asier Arteagaren inguruan, laister profesionaletara jauzia egingo duenaren notizia entzun zen eta hemendik, hoberena opa diogu eta etorkizun aberats bat izan dezala. 

Azken partiduan ere ordezkapenak izan ziren. Laister profesionaletan debutatuko duen Mallabiako Aitor Elorduik, Ander Errandonearen lekua hartu zuen, lesionatuta baitago hau. Peru Labaka zizurkildarra bihurtu zen arratsaldeko protagonista nagusia. A zer gozamena. Hori da hori pilotan aritzea. 16 tanto egin zituen bere milimetrotan neurtutako txokoan utzitakoekin eta bere gantxo perfektuekin. Agian, Aitor Elordiren presentziak motibatu zuen pilotari gaztea. Eta beregan jarritako gogoekin, bere atzelari Ion Erasunek ere partidu ona egin zuen. Gazteak ez zuen ezertan akatsik egin, eta kantxa asko hartu zuen eta jokuan agindu zuen, Iñigo Martinez aurkariaren gainetik jarriaz. Zizurkildik etorritako jende andanak ederki gozatu zuen partiduaz, asko animatu zituzten eta bere bizilagunak gogoz txalotu zituzten.  

Aurkari bikotea ez zen nolanaikoa. Aitor Elordik erritmoa bota zuen faltan. Azken lesioek kantxatik kanpo eduki dute eta halakoetan nabari egiten da. Hala ere, hasiera indartsua izan zuen eta aurpegi eman zuen aldi oro. Modu ederrean defendatu zuen baina tantoa amaitzean asmatzea falta izan zitzaion. Etorkizun oparoa izango duen gaztea da eta ziur, pilota arratsalde bikainak eskainiko dizkigula. Antolakuntzatik, esker onezko hitzak besterik ez ditugu berarentzat, kantxatik kanpo hainbeste denbora egon ondoren, jaialdian parte hartzeko jarrera ona erakutsi baitzuen. Kide, Berako Iñigo Martinez atzelaria izan zuen. Bere jarrera hutsak dagoeneko errespetua ematen du. Partidu ona egin zuen, zuzena eta ia akatsik gabea. Dominatzea falta izan zitzaion, bere bikoteari tantoa amaitzen laguntzeko. Bere ezkerraren indarra erakutsi zuen hainbatetan, ikusleen sorpresa eta zurrumurrua sortuz.

Amezketara gerturatu ziren pilotazale andanarentzat pilota arratsalde bikaina izan zen asteartekoa. Eta bere jarraipena izango du, Larrunarri pilotalekuan bertan, final laurdenak, final erdia eta finala bera jokatzearekin, Euskal Herriko Kluben II. Txapelketa Nazionalean, azaroaren 19an hasi zena eta urtarrilaren 16an izango den finalarekin amaituko dena. 

